
Эгемендүү, көз карандысыз Кыргыз Республикасынын 

саясий, социалдык тарыхындагы эң олуттуу окуялар шайлоо-

лорго байланыштуу болгону талашсыз факт. Дүйнөнү дүңгү-

рөтүп, өзүнчө кыска мөөнөттөгү саясий, социалдык 

феноменге айланган, 2005, 2010 жана 2020-жылкы элдик 

революциянын, кыймылдын, төңкөрүштүн натыйжасында 

мамлекеттик бийликтин алмашуусу Жогорку Кеңешке 

депутаттарды шайлоолорго, алардын адилетсиз 

жыйынтыгына, шайлоо жараянында Президенттин, Өкмөт-

түн колдоосуна ээ болгон саясий партиялардын пайдасына 

административдик ресурстардын кеңири колдонулушуна 

байланыштуу болгон. Эгемендүүлүк жылдарындагы 

Президенттик, Жогорку Кеңештин жана жергиликтүү 

Кеңештердин депутаттарын шайлоолор да бир топ 

нааразылыктар менен коштолуп келген. Макалада азыркы 

шайлоонун мурдагы Жогорку Кеңештин депутаттарын шай-

лоолордон айырмаланган конституциялык, мыйзамдык негиз-

дери, өзгөчөлүктөрү, артыкчылыктары баяндалат. Мыйзам 

чыгаруу бийлик бутагынын өкүлдөрүн шайлоодогу азыркы 

конституциялык мыйзамдагы киргизилген саясий, социалдык, 

улуттук, гендердик, босого баллына, күрөө пулуна байланыш-

туу өзгөртүүлөргө ылайык, учурдагы Жогорку Кеңештин де-

путаттарын шайлоонун аралаш системасы – партиялык 

пропорционалдык жана преференциялык тутумдун негизинде 

бирдиктүү шайлоо округу боюнча 54 депутат партиялык 

система боюнча бир шайлоо округунда, ал эми 

мажоритардык тутумдун негизинде бир мандаттуу округ 

боюнча 36 депутат шайлоонун өзгөчөлүктөрү кеңири баян-

далган.  

Негизиги сөздөр: шайлоо, Жогорку Кеңеш, талапкерлер, 

администартивдик ресурс, үгүт, улуттук квота, гендердик 

квота, социалдык квота, босого балл, күрөө каржысы. 

Неоспоримым фактом остаются то, что самые важ-

ные политические, социальные, исторические события суве-

ренного и независимого Кыргызстана произошли именно в 

связи с проведенными выборами в стране. Ставший 

своеобразным политическим, социальным и историческим 

феноменом в мировой истории события в Кыргызстане, 

народные, социальные революции, государственные 

перевороты, замена высшего руководства страны 2005, 2010, 

2020 годов, произошли именно в связи с несправедливыми, не 

честными выборами депутатов в Жогорку Кеңеш страны. 

Более того в этих случаях, отдельные политические партии, 

пользуясь открытой поддержкой Президента, Прави-

тельства, широко использовали административные ресурсы, 

подкупы голосов и многие не очень законные приемы 

привлечения голосов избирателей. История свидетельствует, 

что ряд выборов Президентов, депутатов Жогорку Кеңеша и 

местных Кенешей, в годы суверенитета Кыргызской 

Республики, сопровождались недовольством избирателей, 

многих политических партий, часто открытыми протес-

тами не удовлетворенных результатами выборов людей. В 

данной статье автор предпринял попытку разглядеть всеоб-

щие изменения, конституционные, законодательные основы, 

политико-правовые разницы и преимущества нынешних выбо-

ров. Автором рассмотрены политико-правовые изменения, 

новизны в выборах депутатов законодательной власти 

республики: социальные, национальные, гендерные квоты, 

пороговые баллы, сумма залога как политических партий, так 

и кандидатов от одномандатной системы и другие. Также 

обращено внимание на правилы новой смешенной системы 

выборов, по партийному списку – 54 депутата путем пропор-

ционального, открытого преференцияльного голосования и 36 

мажоритарного голосования по одномандатному округу. В 

целом ширко освещены изменения выборного процесса в новых 

условиях.  

Ключевые слова: выборы, Жогорку Кенеш, кандидаты, 

административные ресурсы, агитация, национальные квоты, 

гендерные квоты, социальные квоты, пороговый балл, залого-

вая сумма. 

It remains an indisputable fact that the most important poli-

tical, social, and historical events of sovereign and independent 

Kyrgyzstan took place precisely in connection with the elections 

held in the country. Events in Kyrgyzstan, popular, social 

revolutions, coups d'etat, replacement of the country's top 

leadership in 2005, 2010, 2020, which have become a kind of 

political, social and historical phenomenon in world history, 

occurred precisely in connection with unfair, unfair elections of 

deputies to the Jogorku Kenesh of the country. Moreover, in these 

cases, individual political parties, taking advantage of the open 

support of the President, the Government, widely used 

administrative resources, vote buying and many not very legitimate 

methods of attracting votes. History shows that a number of 

elections of Presidents, deputies of the Jogorku Kenesh and local 

Kenesh, during the years of the sovereignty of the Kyrgyz Republic, 

were accompanied by discontent of voters, many political parties, 

often open protests of people not satisfied with the election results. 

In this article, the author has made an attempt to discern general 

changes, constitutional, legislative foundations, political and legal 

differences and advantages of the current elections. The author 

considers political and legal changes, novelties in the elections of 

deputies of the legislative power of the republic: social, national, 

gender quotas, threshold points, the amount of collateral of both 

political parties and candidates from the single-mandate system, 

and others. Attention was also drawn to the rules of the new mixed 

system of elections, according to the party list – 54 deputies by 

proportional, open preferential voting and 36 majority voting in a 

single-mandate constituency. In general, the changes in the 

electoral process in the new conditions are widely highlighted. 

Key words: elections, Jogorku Kenesh, candidates, admini-

strative resources, campaigning, national quotas, gender quotas, 

social quotas, threshold score, pledge amount. 

Учурдун эң негизги маселеси 28-ноябрдагы 

шайлоону таза өткөрүү. Шайлоо жараянындагы мый-

зам президенттен тарта дыйканга чейин бирдей болу-

шу керек. Учурда шайлоо жараянында 

мыйзамдуулук жана адилеттүүлүк орнотулууга көп 

тараптуу аракеттер көрүлүүдө.  

Азыркы шайлоонун эң негизги өзгөчөлүгү жана 

артыкчылыгы, мурдагы шайлоолордогу бир катар 

чоң тоскоолдукка расмий бөгөт коюлду: 

1. Шайлоо жараянында административдик 

ресурсту колдонууга тыю салынды. 

2. Шайлоочулардын добушун ар түрдүү ыкма 

менен сатып алууга бөгөт коюлду.  

3. Саясий партиялардын лидерлеринин өзүм 

билемдигине, партиялык тизмени шайлоодон кийин 

да каалагандай алмаштырганга бөгөт коюлду. 

4. Шайлоо жараянында жалаң саясий партия-

лардын абсолюттук үстөмдүгү жоюлуп, жаңы ара-

лаш шайлоо тутумуна партиялык ачык тизме менен 

пропорционалдык, преференциялык тутумдун неги-

зинде бирдиктүү шайлоо округу боюнча 54 депутат, 

ал эми мажоритардык тутумдун негизинде бир 

мандаттуу округдан 36 депутаттын шайлануусуна 

жол берилди. 

Азыркы шайлоонун конституциялык, мыйзам-

дык өблөгөлөрү: 

1.  2021-жылдын 11-апрелинде кабыл алынган 

Баш мыйзамдагы Жогорку Кеңеш тууралуу 

конституциялык өзгөрүүлөр болду. Баш мыйзамдагы 

Кыргыз Республикасынын мыйзам чыгаруу бийлиги - 

Жогорку Кеңеши тууралуу 3-баптын 76-88-

беренелери. Баш мыйзамга ылайык, Жогорку Кеңеш 

90 депутаттан туруп, 5 жылдык мөөнөткө 

дайындалат [1].  

2. «Кыргыз Республикасынын Президентин 

жана Кыргыз Республикасынын Жогорку Кеңешинин 

депутаттарын шайлоо жөнүндө» Кыргыз Республи-

касынын конституциялык Мыйзамына өзгөртүүлөр-

дү киргизүү тууралуу 2021-жылдын 28-июлунда 

Кыргыз Республикасынын Жогорку Кеңеши 

тарабынан кабыл алынып, 2021-жылдын 26-

августунда Президенттин №103 Жарлыгы менен 

бекитилген мыйзам. Аталган конституциялык 

мыйзамга киргизилген өзгөртүүлөргө ылайык, 

Жогорку Кеңештин депутаттарын шайлоону аралаш 

тутум менен өткөрүү каралган [2]. 

3.  2021-жылдын 28-августунда Кыргыз Рес-

публикасынын Президенти тарабынан кол коюлган 

«Кыргыз Республикасынын Жогорку Кеңешинин 

депутаттарын шайлоону дайындоо жөнүндөгү» 

Жарлыгы [3]. Анда үстүбүздөгү жылдын 28-ноябры 

Кыргыз Республикасынын Жогорку Кеңешинин жа-

ңы чакырылыштагы депутаттарын шайлоо күнү деп 

белгиленген. 

4. Кыргыз Республикасынын Президентинин 

2021-жылдын 1-ноябрындагы «2021-жылдын 28-но-

ябрында Кыргыз Республикасынын Жогорку Кеңеши-

нин депутаттарын шайлоону эркин, таза жана 

ачык-айкын өткөрүүнү камсыз кылуу боюнча 

чаралар жөнүндө» Жарлыгы болду [4]. 

Жаңы талаптар, мыйзамдарга, шайлоонун жаңы 

эрежесине ылайык, пропорционалдык тутумдун 

негизинде бирдиктүү шайлоо округу боюнча 54 

депутат партиялык система боюнча бир шайлоо 

округунда, ал эми мажоритардык тутумдун 

негизинде бир мандаттуу округ боюнча 36 депутат 

шайланат. Кыргыз Республикасындагы 28-ноябрдагы 

Жогорку Кеңешке шайлоого катышуу ниетин 

билдирген саясий пратиялардын жалпы саны 75 

жеткен [5]. 

Бирок шайлоонун үгүт иштери башталган күнгө 

шайлоого катышууга документтерин толук тапшы-

рып, тиешелүү мыйзамдык талаптарга жооп берген 

21 саясий партия калды. Кыргыз Республикасынын 

Шайлоо жана референдум өткөрүү боюнча 

Борбордук комиссиясы атайын жыйынында Кыргыз 

Республикасынын Жогорку Кеңешинин 

депутаттарын шайлоого 21 саясий партиянын 

талапкерлеринин тизмесин каттады. Алар:  

1. «Бүтүн Кыргызстан»,  
2. «Ата Мекен»,   
3. «Ишеним»,  
4. «Ынтымак»,  
5. «Улуттар Биримдиги»,  
6. «Ата-Журт Кыргызстан»,  
7. «Ыйман Нуру»,  
8. «Альянс»,  
9. «Эл Үмүтү»,  
10. «Азаттык»,  
11. «Улуу-Журт»,  
12. «Мекенчил эл»,  
13. «Кыргызстандын биримдиги патриоттук 

партиясы»,  
14. «Социал-демократтар»,  
15. «Аруузат»,  
16. «Ордо»,   
17. «Багыт»,   
18. «Кыргызстандын жашылдар партиясы», 
19. «Легалайз»,  

20. «Күчтүү регион»,  
21. «Жашасын Кыргызстан» [6]. 
Кыргыз Республикасынын Шайлоо жана рефе-

рендум өткөрүү боюнча борбордук комиссиясы 

2021-жылдын 28-ноябрына дайындалган Кыргыз 

Республикасынын Жогорку Кеңешинин 

депутаттарын шайлоого бир мандаттуу шайлоо 

округдары боюнча талапкерлигин койгон 321 

талапкерди каттады. Облустар боюнча 

талапкерлердин саны төмөнкүдөй бөлүнгөн: Баткен 

облусу боюнча - 37 талапкер; Ош - 59; Жалал-Абад - 

50; Талас - 15; Чүй - 63; Бишкек шаары - 27; Нарын - 

29; Ысык-Көл облусу боюнча - 41 талапкер [7]. 

Жогорку Кеңешке депутат болгусу келгендерге 

мурда кандай талаптар коюлган эле жана азыркы 

кандай өзгөрүүлөр болду [8]: 

 

№ Мурдагы талаптар: Азыркы талаптар [9] 

1. Мурдагы Жогорку Кеңештин депутатта-

рынын саны, саясий партиялар сунушта-

ган 120 депутат болгон.  

Азыркы Жогорку Кеңештин депутаттарынын саны 90 депутатка 

кыскарган.  

2. Мурдагы Жогорку Кеңештин депутатта-

рынын саясий партиялардын туюк тизме-

си менен шайланган (мында партиянын 

лидеринде чоң коррупциялык мүмкүнчү-

лүк болгон). 

 Азыркы Жогорку Кеңештин 54 депутаты биринчи жолу саясий партия-

лардын ачык тизмеси же преференциялык добуш берүү менен, 36 депу-

тат мажоритардык система менен бир мандаттуу округдан шайланат 

(азыр партия лидеринде коррупциялык мүмкүнчүлүк жок болот). 

 

3. Мындай талап мурдагы шайлоолордо 

болгон эмес. 

 Учурдагы талаптар боюнча бир партия Жогорку Кеңеште 27ден көп 

мандатка ээ боло албайт.[10] Мисалы, «Алга Кыргызстан», «Ак жол» 

партияларынын аракеттенри. 2020-жылкы Жогорку Кеңешке депутат-

тарды шайлоодо, 120 депутаттын 97 мандатын пропрезиденттик 3 эле 

партиянын өкүлдөрү алууга аракет кылган. Дал ошондон көптөгөн 

нааразычсылдык чыккан.  

4. Мурда Кыргыз Республикасынын Жо-

горку Кеңешине депутаттыкка талапкер-

лерди саясий партиялар пропорционал-

дык тутум боюнча сунуштаган.  

 Жогорку Кеңешке депутаттыкка талапкерди пропорционалдык, префе-

ренциялык тутум боюнча саясий партиялар эле сунуштай алса, мажори-

тардык тутум боюнча - саясий партияларга жана өзүн-өзү көрсөтүү жо-

лу менен жарандарга талапкер болуу укугу берилген. 

5. Буга чейинки шайлоолордо форма №2 

менен катталган жеринен башка жактар-

да шайлоого катышуу укугу бар эле.  

Азыркы шайлооо жараянында шайлоочуларга форма №2 менен шай-

лоого тыйуу салынды.  

6. Мурда 21 жаштан жогору курактагы 

атуул шайлануу укугуна ээ болгон. 

Шайлоо күнүнө карата 25 жашка толгон жана шайлануу укугуна ээ 

болгон Кыргыз Республикасынын жараны Жогорку Кеңештин 

депутаты болуп шайлана алат. 

7. Соттолбогон же соттуулугу жоюлган 

болушу керек эле. 

Азыр талапкер соттолбогон, же соттуулугу жоюлган болушу керек. 

Эгерде шайлоо мезгилинде, керек болсо андан кийин соттун айыптоо 

тууралуу чечими чыкса, талапкер же жаңы шайланган депутат дароо 

шайлоо жараянынан, депутаттык мандаттан четтетилет. 

8. Мурдагы Жогорку Кеңештин депутатты-

гына талапкерлерден жогорку кесиптик 

билим талап кылынган эмес. 

Азыркы шайлоонун талабы боюнча ар бир депутаттыкка талапкер мил-

деттүү түрдө жогорку кесиптик билимге ээ болушу керек. 

9. Мурда партиялык тизме менен өтчү 

шайлоонун босого чеги добуш берген 

шайлоочулардын 7% барабар болгон. 

Азыркы шайлоодо саясий партиялар боюнча босого балл шайлоочулар-

дын 5%, ар бир облус, Бишкек, Ош шаары боюнча аймактык босого 

0,5% барабар болду. Ал эми бир мандаттуу округдан ат салышкандар-

дын ичинен эң көп добуш алгандар депутаттык мандатка ээ болот.  

Дагы бирөзгөчөлүк, эгер бир нече талапкер бирдей добуш алып калса, 

биринчилерден болуп документтерин БШКга тапшырып каттоодон 

өткөргөн талапкер эл өкүлү болот.  

10. Мурдагы Жогорку Кеңештин депутатты-

гына талапкерлерди тандоодо гендердик 

баланс эске алынып, тизменин алдыңкы 

катарында сөзсүз аялдардын болуусу 

милдет эле. 

Азыр талапкерлердин 15%дан кем эмеси 35 жаштан жогору болбош ке-

рек, алардын ичинен кеминде 3 талап кер алгачкы 25 талапкердин тиз-

месине киргизилиши керек. 15% ар кайсы улуттардын, элдердин, этни-

калык топ тордун өкүлдөрү болушу керек, алардын ичинен кеминде 3 

талапкер алгачкы 25 талапкердин тизмесине киргизилиши керек. 2ден 

кем эмес талапкер - мүмкүнчүлүгүнөн чектелүү жарандар, анын бирөө-

сү тизмеде биринчи турган 25 талапкердин катарында болушу талапка 

жооп берет.  

Гендердик квотага ылайык, партиялар алган мандаттардын 30% 

алгачкы эң көп добушка ээ болгон аял талапкерлерге бөлүштүрүлөт. 

Алар такыр добуш албаса да Жогорку Кеңешке аялдар квотасынын 

негизинде келет. Анда мандаттар тизмеге жараша берилет. Мындайча 

айтканда, ким тизменин алдында болсо, анын парламентте депутат 

болуу мүмкүнчүлүгү жогору. 

Мандаттардын калган 70% талапкерлердин алган добуштарына жараша 

бөлүнөт. Ал эми акыркы мандатты бир нече адам алууну көздөгөн 

учурда Жогорку кеңешке партия тизмесинин башында турган киши 

келет. 

11. Мурдагы шайлоолорго катышуу үчүн сая-

сий партиялардын күрөө акчасы 5 млн. 

сом болгон. 

Азыркы шайлоого катышуу үчүн саясий партиялардын күрөө акчасы 

1 млн. сомго, бир мандаттуу округдан аттангандарга 100.000 сом 

чектелди. 

12. Шайлоо округдары саясий партияларга 

эле бөлүнгөн. 

Азыркы шайлоодо, саясий партиялар га бөлүнгөн округдардан башка, 

республикадагы 44 райондун аймагы 36 бир мандаттуу шайлоо окру-

гуна бөлүнгөн, ар биринде 80 миңден кем эмес жана 120 миңден көп 

эмес шайлоочу катталган. Бир катар райондор бир округга 

бириктирилген. Мисалы: Алай, Чоң Алай, Кара-Кулжа. 

13. Мурдагы шайлоолордо кызматтык ыйга-

рым укуктарын убактылуу эле токтотуп, 

депутат болуп шайланбай калса мурдагы 

ээлеген ордун кайра ээлеп калчу. 

Учурдагы шайлоодо мамлекеттик кызматтын түрүнө (жарандык, ас-

кердик, укук коргоочулук, дипломаттык) карабастан мамлекеттик, му-

ниципалдык кызматчы жана жалпыга маалымдоо кызматынын өкүлдө-

рү талапкер катары көрсөтүлгөн учурдан тартып, шайлоонун натыйжа-

лары аныкталганга чейин кызматтык ыйгарым укуктарын аткарууну 

токтотот, кызматынан биротоло бошотулат. Талапкер өз кызматтык 

ыйгарым укуктарын токтотуу милдеттендирилген:  

а) мамлекеттик саясий кызматкерлер (Президент жана Жогорку Кеңеш-

тин депутаттарынан башка);  

б) муниципалдык саясий кыз маткер (жергиликтүү кеңештин депутат-

тарынан сырткары);  

в) мамлекеттик, муниципалдык ишкананын жана мамлекеттин үлүшү 

30 пайыздан жогору болгон мекеменин башчысы же анын 

бөлүмдөрүнүн жетекчилери. 

Шайлоодон кийин ал кайра ордун ээлей албайт. Каалса жалпы тартип 

боюнча кызмат ордуна кайра талапкер болуп катталышы мүмкүн. 

14. Мурдагы шайлоолордо БШКга берилген 

партиялык тизмедеги талапкерлердин ку-

рамын жана аларды жайгаштыруунун 

тартибин партиянын лидери каалагандай 

өзгөртүп турчу. Шайлоодон кийин ал-

дыңкы катардагы артка, арткы катардагы 

алдыга жылып, депутаттык мандатка ээ 

болушчу.  

Азыркы Жогорку Кеңешке пропорционалдык, преференциялык тутум 

боюнча саясий партиялардан сунушталып, талапкерлердин тизмеси 

Борбордук шайлоо комиссиясына берилгенден кийин, анда талапкер-

лердин курамы жана аларды жайгаштыруунун тартибинин өзгөртү-

лүшүнө жол берилбейт.  

Азыркы шайлоодо саясий партия сунуштаган талапкерлердин бирөө 

тизмеден чыгып кеткен учурда, чыгып кеткен талапкердин катар номе-

ри тизмедеги башка талапкерлердин ордун толтурууга берилбейт. 

15. Мурдагы шайлоо тартиби боюнча, депу-

таттык мөөнөттүн бүтөөрүнө бир айдан 

аз убакыт калса деле кийинки орунда 

турган талапкерлерге мандат бериле та-

лапкерлерге депутаттык мандат бериле 

берчү. 

Азыр Жогорку Кеңештин депутаттары Жогорку Кеңешке шайланган 

мөөнөтү аяктаганга чейин бир жыл же болбосо бир жылдан аз калганда 

мандатын тапшырган учурда, чыгып кеткендердин ордуна депутат-

тарды кайра шайлоо өткөрүлбөйт.  

Азыркы шайлоо тартиби боюнча бир мандаттуу шайлоо округдары бо-

юнча Жогорку Кеңештин депутаттарын шайлоо бош депутаттык ман-

дат пайда болгондон кийин эки айдын ичинде конституциялык Мыйзам 

менен белгиленген тартипте Кыргыз Республикасынын Президенти та-

рабынан дайындалат жана Борбордук шайлоо комиссиясы тарабынан 

өткөрүлөт.  

16. Мурда административдик ресурстарды 

колдонуу менен мектеп мугалимдери, 

ЖОЖ студенттери, ОПК, социалдык 

камсыз кылуу органдарынын кызматкер-

лери, медициналык мекемелердин персо-

налы, башка мамлекеттик жана муници-

палдык уюмдардын, калкты тейлеген ме-

кемелер менен ишканалардын кызмат-

керлери шайлоо жараянына кеңири тар-

тылчу. 

Учурдагы шайлоо жараянында билим берүү мекемелеринин мугалим-

дерин жана окуучуларын, жогорку окуу жайларынын окутуучуларын 

жана студенттерин, социалдык камсыз кылуу органдарынын 

кызматкерлерин, медициналык мекемелердин персоналын, башка 

мамлекеттик жана муниципалдык уюмдардын, калкты тейлеген 

мекемелер менен ишканалардын кызматкерлерин кайсы бир талапкер-

дин жана саясий партиянын пайдасына шайлоо алдындагы үгүт 

иштерине тартууга кескин түрдө тыюу салынган. 

 

17. Мурда бул көрүнүш адататгыдай тартип 

катары эле каралчу. 

Азыркы шайлоонун дагы бир өзгөчөлүгү – мектеп, бала бакча, мечит, 

чиркөө, оорукана жана башка жайларда жана ага жакын жерлерде үгүт 

иштерин жүргүзгөнгө, үгүт материалдарын таратканга болбойт.  

Дагы бир өзгөчөлүк, азыр үгүт иштеринде түз же кыйыр мааниде диний 

тематикадагы маалыматтарды колдонууга, диндердин өкүлдөрүн шай-

лоонун үгүт иштерине аралаштырууга тыюу салынган. 

18. Мурдагы шайлоолордо ар түрдүү шыл-

тоолор менен кол топтоо, шайлоочулар-

дын паспортторун чогултуу, шайлоо жа-

раянына көчө башчысын, үй комитети-

нин төрагаларын (домкомдорду) кеңири 

тартып, аларды кээ бир партиялардын 

кызыкчылыгына колдонуп келишкен. 

Учурда саясий партиялардын жана бир мандаттуу округдардын талап-

керлерин үгүт ишине, ар түрдүү шылтоолор менен кол, шайлоочулар-

дын паспортторун чогултуусуна, шайлоо жаарянына көчө башчысын, 

үй комитетинин төрагаларын (домком) аралаштырууга катуу бөгөт 

коюлган. Мындай көрүнүштөр конституциялык мыйзамда администра-

тивдик ресурсту пайдалануу катары жазылган. 

 

19. Мурда мындай тыю жок эле. Шайлоо маалында талапкер же партиянын тизмесиндеги жаран мыйзам 

бузса, БШК шайлоонун жыйынтыгын тааныбай койгонго укуктуу. 

Андай талапкер жана саясий партия кийинки шайлоого катыша албайт. 

20. Мындай жобо мурдагы шайлоолордо 

болгон эмес. 

Ошондой эле Борбордук шайлоо комиссиясы тааныбаган учурлар жал-

пы республика боюнча үчтөн бир бөлүгүнөн көп жерде катталса, 

жалпы шайлоонун жыйынтыгы жокко чыгарылат [11]. 

21. Мурда административдик ресурстарды 

баардык шайлоолордо кеңрири колодо-

нуп келишкен.  

Азыркы шайлоо жараянында административдик ресурстарды колдонуу-

га, аткаруу бийлигинин органдарынын, укук коргоо органдарынын, 

жергиликтүү мамлекеттик администрация лардын жана жергиликтүү өз 

алдынча башкаруу органдарынын кызмат адамдарынын жана муници-

палдык кызматчылардын шайлоо жараянына, бирөөлөрдүн пайдасына 

үгүт иштерине катышууга кескин тыю салынган. 

 

Дал ушундай бир катар олуттуу өзгөрүүлөр ме-

нен азыркы учурдагы Жогорку Кеңештин депутатта-

рын шайлоо жараянына күбө болуп жатабыз. Кудай 

буйурса азыркы Жогорку Кеңештин депутаттарын 

шайлоо мурдагыларга салыштырганда кыйла таза, 

өзгөчө шарттар менен өтөт деген ишеничтебиз.  

